«Иң зирәк яшь физик»
(Физикадан сыйныфтан тыш чара)

Илвир ҖИҺАНГӘРӘЕВ,
Менделеев районы Песәй урта мәктәбенең физика укытучысы
VII–VIII сыйныф укучылары катнашында үткәрелә торган әлеге бәйге өчен 6–8 кешедән торган эрудитлар командасы төзелә. Башка укучылар тамашачылар командасын тәшкил итә. Эрудитлар командасы, 1 минут уйланып фикер алышканнан соң, сорауга үз җавабын әйтә. Һәр сәрауга бары бер эрудитның гына җавабы кабул ителә. Әгәр дә аның җавабы дөрес дип табылмаса, әлеге сорауга җавап бирү хокукы тамашачыларга бирелә. Дөрес җавап биргән тамашачы ялгышкан эрудитның урынын ала. Һәрбер дөрес җавап өчен 1 балл бирелә. Уен ахырында иң күп балл җыйган эрудит җиңүче дип табыла һәм аңа «Мәктәпнең иң зирәк яшь физигы» дигән мактаулы исем бирелә.

Укытучы (физиканың безнең тормыштагы роле турында сөйли). Чынлап уйлап карасаң, безне чолгап алган тирә-як гел физик күренешләр белән бәйле икән. Баксаң, «физика» сүзе үзе дә «табигать» дигәнне аңлата бит. Яшен яшьнәү, яңгыр явулар, табигатьтәге җылыну процесслары – барысы да физик күренешләр. Борынгы кешеләр иң беренче яшәү чыганагы итеп утны да табигатьтән алып көн күргән. Хәзер исә бу күренешләр акыллы галимнәребез тарафыннан өйрәнелеп камилләштерелгән. Физика фәне – күбегез өчен иң кызыклы фәннәрнең берсе. Авиация, космос, электр станцияләренең эшләве дә физик күренешләргә таянып башкарыла. Хәзер шулкадәр техника, мәгълүмати технологияләр нык алга киткән чорда тормышыбызны физика фәненнән башка күз алдына китереп тә булмый.  
I тур өчен сораулар.
1. Кеше нинди чакта авырлык югалту халәтендә була?
а) оча торган һава шарының корзинасында булганда; ә) тушәмдәге люстрага тотынган килеш эленеп торганда; б) сикергәләп; в) су астында йозгәндә.
2. Сез суыткыч ишеген ачтыгыз. Шул вакытта бүлмә температурасы нәрсә эшли?

а) бернәрсә дә булмый; ә) температура төшә; б) температура төшә, аннары күтәрелә; в) бүлмә температурасы күтәрелә.
3. Ни өчен үрдәкләр һәм башка төр су кошлары озак вакытка салкын суда кала алалар һәм аларны салкын алмый. Сезнеңчә, алар ничек салкынга түзә ала икән? 
Җавап: җылыүткәрүчәнлек белән бәйле.
4. Әгәр дә сулы стаканга 1 кисәк шикәр салып, аны эретсәк, кабаттан стаканда шикәр кисәге алырга мөмкинме? 
Җавап: стакандагы суны парга әйләндерсәк, стакан төбендә шикәр калачак.
5. Ни өчен без чәчәкләр исен ерактан ук сизәбез, тоябыз? 
Җавап: бу – диффузия күренеше белән бәйле.
6. Ни өчен сәгать телләре сәгать уңаена йөриләр?

Җавап: беренче сәгатьләр кояш сәгате була, таякчыкнын күләгәсе шул якка юнәлгән була.
7. Жир планетасының Кояш тирәли әйләнү периоды күпмегә тигез? 
Җавап: бер елга.
8. Үз күчәре тирәсендә Җир шары тулы әйләнешне күпме вакыт эчендә үтә? 

Җавап: 24 сәгатьтә.
9. Бозлыкта яшәүче хайваннар: кит, морж, тюленьнәр ничек үзләренен югары тән температураларын (38 – 400 ны) саклап кала алалар? 
Җавап: бу – хайваннарның тышкы тән катламының жылыүткәрүчәнлеге начар булганлыгына бәйле.
10. Нинди балыкларны «тере электр станцияләре» дип атыйлар?

Җавап: электрлы җәен балыгы, электрлы скат, электрлы еланбалык.
II тур.
Түбәндә бирелгән сорауларга җавапны рәсемдә тасвирлап аңлатырга.
1 нче сорау. Без кояштан яктылык ярдәмендә ничек җылылык алабыз?

Җавап: Кояштан җылы күчүнең бу төрен нур чыгару яки нурланыш диләр. Кояш энергиясе Җиргә нурланыш ярдәмендә килә дә инде. Бу нурланыш як-якка тарала һәм без дә аннан шулай итеп җылылык кабул итәбез. 
2 нче сорау. Ничек торбалар ярдәмендә өйдә җылылык тәэмин итеп була?

Җавап: Җирнең урта һәм салкын поясларында яшәүчеләр үз торакларын җылытырга мәҗбүрләр. Бина эчендәге һаваны җылыту конвекциягә нигезләнгән. Хәзерге зур биналарның күбесе су белән җылытыла. Торбалар эчендәге су циркуляциясе һәм бүлмәдәге һаваның җылынуы конвекция исәбенә башкарыла. Шулай итеп, ясалма җылыну хасил була, һәм өй җылына.
III тур.
Укытучы тәҗрибә күрсәтә, эрудит әлеге тәҗрибәне ничек аңлавын һәм аның физикада нинди күренеш белән бәйле булуын әйтеп бирергә тиеш.
Тәҗрибә – «Фонтан». 

Чиләккә кайнар су тутырылган. Аның эченә салкын су белән тулган пластмасс шешәне шунда батырабыз. Азрак торуга,  пластмасс шешә эченнән фонтан кебек су сиптерә башлый. Су нилектән фонтан кебек күтәрелә башлады?

Җавап. Чиләк эчендәге кайнар су басымы пластмасс шешә эчендәге суга басым ясый. Анын эчендә басым арту сәбәпле, пластмасс шешә эченнән су «фонтан» кебек чыга башлый (Паскаль законы). 
IV тур – «Кыскалыкта – осталык».
• Термометр белән нинди физик зурлыкны үлчиләр? (Температура.)

• СИ системасында суның тыгызлыгы. (1000 кг/м3)
• Көч үлчәү приборы. (Динамометр.)
• Беренче трансформаторны уйлап табучы. (П.Н.Яблочков.)
• Атом составындагы тискәре корылмалы кисәкчек. (Электрон.)
• Эш нинди хәреф белән билгеләнелә? (А)
• Бер сәгатьтә ничә секунд? (3600 секунд.)
• Әтәч бер аягында торганда 3 кг. Әгәр дә ул ике аягында басып торса, авырлыгы күпме булыр? (3 кг.)
• Герне кисмәктәге суга төшерәләр. Гернең тыгызлыгы үзгәрерме? (Юк.) Ә авырлыгы? (Әйе.)
• Иң зур тизлек. (Секундына 300000 км.)

